
ՀՀ կառավարության որոշման նախագծի

ՀՀ Արարատի մարզի Արտաշատ համայնքի ղեկավարը գրությամբ ՀՀ տարածքային կառավարման և ենթակառուցվածքների նախարարության պետական գույքի կառավարման կոմիտե (այսուհետ՝ Կոմիտե) է ներկայացրել  Արտաշատ համայնքի ավագանու 15.02.2024թ. թիվ 37-Ա և թիվ 38-Ա որոշումները՝ «Հայաստանի Հանրապետության Արարատի մարզի Արտաշատ համայնքի սեփականություն հանդիսացող հողամասերը Հայաստանի Հանրապետությանը սեփականության իրավունքով անհատույց հանձնելու (նվիրելու) մասին»՝ համաձայն որոնց առաջարկվում է ՀՀ Արարատի  մարզի Արտաշատ համայնքի Լանջազատ գյուղի թվով 5 հողամասեր (համաձայն նախագծի հավելվածի) նվիրատվության կարգով փոխանցել Հայաստանի Հանրապետությանը։ 
ՀՀ Կոտայքի մարզի Գառնի համայնքի ղեկավարը գրությամբ Կոմիտե է ներկայացրել Գառնի համայնքի 15․03․2024թ․  թիվ 28-Ա որոշումը՝ «Հայաստանի Հանրապետությանը հողակտորները անհատույց հանձնելու (նվիրելու) մասին»՝ համաձայն որի առաջարկվում է ՀՀ Կոտայքի մարզի Գառնի համայնքի Գառնի և Հացավան գյուղերի թվով 5 հողամասեր  նվիրել Հայաստանի Հանրապետությանը։
Հիմք ընդունելով Արտաշատ համայնքի և Գառնի համայնքի ավագանիների կողմից կայացված որոշումները (պատճենները կցվում են) մշակվել է «Գույքի նվիրատվությունն ընդունելու և գույք ամրացնելու մասին» ՀՀ կառավարության որոշման նախագիծ, համաձայն որի նախատեսվում է ընդունել  ՀՀ Արարատի  մարզի Արտաշատ համայնքի Լանջազատ գյուղի թվով 5 հողամասերի և ՀՀ Կոտայքի մարզի Գառնի համայնքի Գառնի և Հացավան գյուղերի թվով 5 հողամասերի նվիրատվությունը Հայաստանի Հանրապետությանը և  ամրացնել Կոմիտեին։
ՀՀ կառավարության 18.08.2021թ. թիվ 1363-Ա որոշմամբ սահմանվել է ՀՀ կառավարության 2021-2026թթ. ծրագիրը, որի 6.7 կետով հաստատվել է «Պետական գույքի արդյունավետ կառավարում» բաժինը։ Ծրագրի համաձայն սահմանվել է գույքի արդյունավետ կառավարման, արդյունավետության և գրավչության բարձրացմանը,  միասնական բազայի հաշվառմանը, բնակչության սոցիալ-տնտեսական խնդիրների լուծմանն ուղղված մի շարք կատարման ենթակա միջոցառումներ։ Հայաստանի Հանրապետության Արարատի  մարզի Արտաշատ համայնքի Լանջազատ գյուղի թվով 5 հողամասերը  և Կոտայքի մարզի Գառնի համայնքի Գառնի և Հացավան գյուղերի թվով 5 հողամասերը Կոմիտեին ամրացնելը բխում է ՀՀ կառավարության  2021-2026թթ. ծրագրի պահանջներից։
 «Գույքի նվիրատվությունն ընդունելու և գույք ամրացնելու մասին» Հայաստանի Հանրապետության կառավարության որոշման նախագծի ընդունումը Հայաստանի Հանրապետության պետական բյուջեում եկամուտների ավելացում կամ նվազեցում չի առաջացնի:




